
ПРЕДЛОГ - ЗАКОН

за изменување и дополнување на Законот за ревизија
Скопје, февруари 2019 година
ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ


Согласно Законот за ревизија, („Службен весник на Република Македонија” бр. 158/10, 135/11, 188/13, 43/14, 138/14, 145/15, 192/15, 23/16 и 83/18) заради унапредување и надзор над вршењето на ревизијата основан е Совет за унапредување и надзор на ревизијата на Република Македонија. Советот го сочинуваат седум члена од кои еден е претседател, а работењето на истиот се финансира со средства од Буџетот на Република Македонија, 15% од вкупно остварените приходи на Институтот на овластени ревизори на Република Македонија и од други приходи остварени во текот на работењето на Советот.


Со предложените измени на Законот за ревизија се уредува дека по истекот на преодниот период од две години, Советот ќе биде надлежен и за унапредување и надзор на сметководствената професија и истиот ќе врши надзор и над работењето на Институтот на сметководители и овластени сметководители на Република Македонија, поради што потребно е да се направат соодветни измени и во Законот за вршење на сметководствените работи („Службен весник на Република Македонија” бр. 95/12, 188/13, 27/14, 154/15, 192/15,  23/16, 190/16 и 193/17).

II. ЦЕЛИ, НАЧЕЛА И ОСНОВНИ РЕШЕНИЈА

Предложените изменувања и дополнувања на Законот за  ревизија имаат за цел:

-  Надзор над сметководствената професија и над работењето на Институтот на сметководители и овластени сметководители на Република Македонија да врши Советот за унапредување и надзор на ревизијата на Република Македонија.
- Зголемување на рокот во кој субјектот на контрола има право на приговор по извештајот од спроведената контрола на квалитет и рокот во кој Управниот одбор на Институтот одлучува по приговорот.

Предлогот на Законот се заснова врз истите начела врз кои се заснова и постојниот закон. 


Основни решенија:


- Советот за унапредување и надзор на ревизијата на Република Македонија ќе биде надлежен и за надзор над сметководствената професија при што соодветно се менува и неговиот назив во Совет за унапредување и надзор над сметководството и ревизијата на Република Македонија. Советот ќе биде составен од девет члена од кои двајца ќе бидат овластени сметководители предложени од Институтот на сметководители и овластени сметководители на Република Македонија и истиот ќе дава согласност на актите на Институтот и ќе врши надзор над неговото работење. 


- Рокот во кој субјектот на контрола ќе има право на приговор по извештајот од спроведената контрола на квалитет е осум дена од денот на приемот на извештајот, а рокот во кој Управниот одбор на Институтот ќе одлучува по приговорот е 30 дена  од денот на приемот.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА


Законот чие донесување се предлага не повлекува обврска за обезбедување средства за неговото спроведување од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ ПОДАТОЦИ ЗА ТОА, ДАЛИ СПРОВДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ


 Законот не повлекува обврска за обезбедување дополнителни финансиски средства за неговото спроведување и материјални обврски за одделни субјекти.

V. УСОГЛАСЕНОСТ НА ПРЕДЛОГОТ НА ЗАКОНОТ СО ПРАВОТО НА ЕВРОПСКАТА УНИЈА 


Нема

VI.   ПОТРЕБА ОД ДОНЕСУВАЊЕ НА ПОДЗАКОНСКИ АКТИ ВРЗ ОСНОВА НА ОВОЈ ЗАКОН


Нема 

ПРЕДЛОГ  -  ЗАКОН
за изменување и дополнување на Законот за ревизија
Член 1
Во Законот за ревизија („Службен весник на Република Македонија“ бр. 158/10, 135/11, 188/13, 43/14, 138/14, 145/15, 192/15, 23/16 и 83/18), во членот 4 во точката 7 по зборовите „надзор на“ се додаваат зборовите „сметководството и”.

Во точката 8 по зборовите „надзор на“ се додаваат зборовите „сметководството и”.

Во точката 10 по зборовите „надзор на“ се додаваат зборовите „сметководството и”, а по зборот „ревизијата“ се додаваат зборовите „на Република Македонија“.

Во точката 11 по зборовите „надзор на“ се додаваат зборовите „сметководството и”.

Во точката 12 по зборовите „надзор на” се додаваат зборовите „сметководството и”, а зборовите „со јавни овластувања” се бришат.

Член 2


Во насловот на глава II по зборовите „НАДЗОР НА” се додаваат зборовите „СМЕТКОВОДСТВОТО И”.
Член 3


Во насловот пред членот 6 по зборовите „надзор на” се додаваат зборовите „сметководството и”.

Во членот 6 ставот (1) се менува и гласи:


„Заради унапредување и надзор над вршењето на сметководството и ревизијата, Владата на Република Македонија на предлог на министерот за финансии основа Совет за унапредување и надзор на сметководството и ревизијата на Република Македонија (во натамошниот текст: Советот) како самостојно и независно регулаторно тело.”
Член 4


Во членот 8 во точката 18) сврзникот „и” се заменува со точка и запирка и се додаваат две нови точки 19) и  20) кои гласат:


„19) дава согласност на Статутот и актите на Институтот на сметководители и овластени сметководители на Република Македонија;


20) врши надзор над работењето над Институтот на сметководители и овластени сметководители на Република Македонија и”.


Во точката 19) која станува точка 21)  по зборот „закон” се додаваат зборовите „или друг закон”.

Член 5


Во насловот пред членот 9 по зборовите „надзор на“ се додаваат зборовите „сметководството и”, а по зборот „ревизијата“ се додаваат зборовите „на Република Македонија“.

Во членот 9 во ставот (1) зборот „седум” се заменува со зборот „девет”.


Во ставот (2) зборот „шест” се заменува со зборот„ осум”.


Во алинејата 4 сврзникот „и”се заменува со запирка.


Во алинејата 5 точката на крајот од реченицата се заменува со сврзникот „и” и се додава нова алинеја 6 која гласи:


„-двајца овластени сметководители предложени од Институтот на сметководители и овластени сметководители на Република Македонија”.


Во ставот (7) по зборовите „до истекот на мандатот на “ се додаваат зборовите „претседателот односно”.
Член 6

Во членот 10 став (1) по алинејата 3 се додава нова алинеја 4 која гласи:


 „-да не е вработен во Институтот на сметководители и овластени сметководители на Република Македонија и да не е член на органите и комисиите на истиот” .

Член 7


Во членот 15 по алинејата 2 се додава нова алинеја 3 која гласи:


„- 5% од вкупно остварените приходи на Институтот на сметководители и овластени сметководители на Република Македонија во претходната година”.

Член 8


Во членот 20-а став (4) во првата реченица зборот „пет“ се заменува со зборот    „осум“, а во втората реченица зборот „ пет“ се заменува со бројот „30“.

Член 9


Одредбите од овој закон ќе отпочнат да се применуваат по две години од денот на влегувањето во сила на овој закон, освен одредбата на членот 8 од овој закон, со која во членот 20-а во ставот (4) се вршат измени, која ќе отпочне да се применува со  денот на влегувањето во сила на овој закон. 

Член 10


Овој закон влегува во сила осмиот ден од денот на објавувањето во „Службен весник на Република Македонија”. 

ОБРАЗЛОЖЕНИЕ НА ПРЕДЛОГОТ НА ЗАКОНОТ

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА РЕВИЗИЈАТА


Со членот 1 од Предлог на Законот за изменување и дополнување на Законот за ревизија се дополнуваaт точките 7, 8, 10, 11 и 12 од членот 4 од постојниот Закон. Имено, Советот за унапредување и надзор на ревизијата се дефинира како самостојно и независно регулаторно тело кое ќе биде надлежно и за унапредување и надзор на сметководствената професија.


Членовите 2 и 3 од Предлог на Законот се поврзани со измените во членот 1 од Предлог на законот.


Со членот 4 од Предлог на Законот  се дополнува членот 8 од постојниот Закон со кој се уредени работите кој ги врши Советот. Со предложените измени, Советот ќе дава согласност и на Статутот и актите на Институтот на сметководители и овластени сметководители на Република Македонија и ќе врши надзор над неговото работење.


Со членот 5 од Предлог на законот се дополнува членот 9 од постојниот Закон. Со предложените измени се уредува дека Советот наместо досегашните седум члена ќе го сочинуваат девет члена. Дополнителните двајца членови се овластени сметководители предложени од Институтот на сметководители и овластени сметководители на Република Македонија. 


Со членот 6 од Предлог на законот се дополнува членот 10 од постојниот Закон со кој се уредува дека за претседател и член на Советот може да се избере лице кое не е вработено во Институтот на сметководители и овластени сметководители на Република Македонија.


Со членот 7 од Предлог на законот се дополнува членот 15 од постојниот Закон . Со предложените измени  се уредува дека работењето на Советот ќе се финансира и со  5% од вкупните приходи на Институтот на сметководители и овластени сметководители на Република Македонија остварени во претходната година.


Со членот 8 од Предлог на законот се менува ставот (4) од членот 20-а од постојниот Закон. Со предложените измени, субјектот на контрола има право на приговор во рок од осум дена од приемот на извештајот од спроведената контрола на квалитет, а Управниот одбор на Институтот ќе може во рок од 30 дена од денот на приемот на приговорот да одлучи по истиот.


Членот 9 од Предлог на законот е преодна одредба со која се уредува дека  предложените измени на законот ќе отпочнат да се применуваат по две години од денот на влегувањето во сила на законот, освен одредбата од членот 8  на овој закон која ќе отпочне да се применува со денот на влегувањето во сила на законот.


Со членот 10 од Предлог на Законот се уредува влегувањето во сила на законот.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Решенијата во Предлогот на Законот за изменување и дополнување на Законот за ревизија се усогласени со позитивните законски прописи во Република Македонија кои регулираат исти или слични правни работи.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Со предложените измени и дополнувања на Законот за ревизија, Советот за унапредување и надзор на ревизијата ќе биде надлежен и за надзор над сметководствената професија и ќе врши надзор и над работењето на Институтот на сметководители и овластени сметководители на Република Македонија.

ИЗВОД ОДРЕДБИ НА ЗАКОНОТ ЗА РЕВИЗИЈА  КОИ СЕ ИЗМЕНУВААТ И ДОПОЛНУВААТ

Дефиниции

Член 4


Одделни поими и кратенки употребени во овој закон го имаат следново значење:

1.„Ревизија” е независно испитување на финансиските извештаи или консолидираните извештаи и на финансиските информации, со цел да се изрази мислење во врска со нивната вистинитост и непристрасност и нивната усогласеност со прифатената рамка за финансиско известување;

2.„Законска ревизија” е задолжително испитување, постапки, проверки и уверувања на годишната сметка и/или финансиските извештаи или консолидираната годишна сметка и консолидираните финансиски извештаи кои се вршат врз основа на закон во согласност со Меѓународните стандарди за ревизија на IFAC и други релевантни објави на IFAC прифатени и објавени во Република Македонија со цел да се изрази мислење, заклучок или уверување во врска со нивната вистинитост и непристрасност и нивната усогласеност со прифатената  рамка за финансиско известување;

3. „Договорна ревизија“ е незадолжително испитување, постапки, проверки и уверувања на годишната сметка, финансиските извештаи,  консолидираната  годишна сметка и на други финансиски информации, кои се вршат врз основа на договор во согласност со Меѓународните стандарди за ревизија на IFAC и други релевантни објави на IFAC прифатени и објавени во Република Македонија со цел да се изрази мислење, заклучок или уверување во врска со нивната вистинитост и непристрасност и нивната усогласеност со прифатената и друга рамка за финансиско известување;

4.„Субјект на ревизија” е правно лице чии финансиски извештаи се предмет на законска ревизија или договорна ревизија;

5.„Поврзани субјекти” се субјекти кои со субјектот на ревизија се поврзани со економски, финансиски или друг вид интерес;

6.„Ревизор” е физичко лице кое поседува уверение за ревизор издадено од Институтот на овластени ревизори на Република Македонија и кое е регистрирано во Регистарот на ревизори согласно овој закон;

7.„Друштво за ревизија“ е трговско друштво регистрирано согласно Законот за трговските друштва и кое има добиено лиценца за работа од Советот за унапредување и надзор на ревизијата на Република Македонија и е регистрирано во Регистарот на друштва за ревизија согласно овој закон;

8.„Овластен ревизор-трговец поединец“ е физичко лице регистрирано согласно  Законот за трговските друштва и кое има добиено лиценца за овластен ревизор и лиценца за работа од Советот за унапредување и надзор на ревизијата на Република Македонија и е регистрирано во Регистарот на овластени ревизори-трговци поединци согласно овој закон;

9.„Уверение за ревизор” е уверение кое го издава Институтот на овластени ревизори на Република Македонија на лица кои го положиле испитот за ревизори;

10.„Лиценца за овластен ревизор” е лиценца која ја издава Советот за унапредување и надзор на ревизијата;

11.„Овластен ревизор“ е физичко лице кое има добиено лиценца за овластен ревизор издадена од Советот за унапредување и надзор на ревизијата на Република Македонија и е регистрирано во Регистарот на овластени ревизори согласно овој закон;

12.„Советот за унапредување и надзор на ревизијата на Република Македонија” е самостојно и независно регулаторно тело со јавни овластувања;

13.„Доверливи информации” се информации кои се класифицирани со степен на тајност согласно со Законот за класифицирани информации од Институтот на овластени ревизори на Република Македонија и министерот за финансии и како такви не и се достапни на јавноста;

14.„Дисциплинска постапка” е постапка за утврдување одговорност на овластениот ревизор, друштвото за ревизија и/или овластениот ревизор-трговец поединец за повреда на овој закон, подзаконските акти кои произлегуваат од него, актите на Институтот на овластени ревизори на Република Македонија, Меѓународните стандарди за ревизија на IFAC, Кодексот на етика на професионални сметководители на IFAC и други релевантни објави на IFAC објавени во „Службен весник  на Република Македонија”;

15.„Институт на овластени ревизори на Република Македонија” е професионално коморско здружение на овластени ревизори;

16.„Регистар на ревизори“ е јавна книга која претставува електронска база на податоци која што содржи податоци и прилози (исправи и докази) за  ревизорите за кои уписот е пропишан со овој закон;


17.„Регистар на овластени ревизори“ е  јавна книга која претставува електронска база на податоци која што содржи податоци и прилози (исправи и докази) за  овластените ревизори за кои уписот е пропишан со овој закон;


18.„Регистар на овластени ревизори-трговци поединци“ е јавна книга која претставува единствена електронска база на податоци која што содржи податоци и прилози (исправи и докази) за  овластените ревизори-трговци поединци за кои уписот е пропишан со овој закон;


19.„Регистар на друштва за ревизија“ е јавна книга која претставува електронска база на податоци која што содржи податоци и прилози (исправи и докази) за  друштвата за ревизија за кои уписот е пропишан со овој закон;
20.„Регистар на трајно одземени лиценци“ е јавна книга која претставува електронска база на податоци која што содржи податоци и прилози (исправи и докази) за ревизорите, овластените ревизори, овластените ревизори-трговци поединци и друштвата за ревизија за кои уписот е пропишан со овој закон.

21.„IFAC”e Meѓународна федерација на сметководители;

22.„МСР” се Меѓународни стандарди за ревизија на IFAC и други релевантни објави на IFAC прифатени и објавени во Република Македонија;

23.„МСФИ” се Меѓународни стандарди за финансиско известување.

24.„Правно лице од јавен интерес“ е акционерско друштво кое котира на берза, акционерско друштво со посебни обврски за известување согласно Законот за хартии од вредност и трговско друштво кое со посебен закон е утврдено како правно лице од јавен интерес или за кое со посебен закон се бара ревизија согласно истите правила како за акционерските друштва кои котираат на берза;

25.„Групен ревизор“ е друштво за ревизија или овластен ревизор-трговец поединец кое врши законска ревизија на консолидирани финансиски извештаи;


26.„Партнер“ е овластен ревизор кој во согласност со внатрешната организација на друштвото за ревизија има одредени овластувања и одговорности за организацијата, управувањето и контролата на вршењето на ревизорските услуги и

27.„Одбор за ревизија” е орган на управување во правно лице од јавен интерес.
 II. СОВЕТ ЗА УНАПРЕДУВАЊЕ И НАДЗОР

НА РЕВИЗИЈАТА НА РЕПУБЛИКА МАКЕДОНИЈА

Статус на Советот за унапредување и надзор на ревизијата
 на Република Македонија

Член 6


(1) Заради унапредување и надзор над вршењето на ревизијата, Владата на Република Македонија на предлог на министерот за финансии основа Совет за унапредување и надзор на ревизијата на Република Македонија (во натамошниот текст: Советот) како самостојно и независно регулаторно тело, со јавни овластувања утврдени во овој закон.


(2) Советот стекнува својство на правно лице со упис во Регистарот на други правни лица што се води во Централниот регистар на Република Македонија.


(3) Седиштето на Советот е во Скопје.


(4) Советот за својата работа одговара пред Владата на Република Македонија.

Работа на Советот

Член 8


(1) Советот ги врши следниве работи:


1) донесува статут, деловник за работа, годишна програма, финансиски план и годишен извештај;


2) донесува Тарифник за издавање на лиценца за  овластен ревизор, лиценца за работа на друштва за ревизија и лиценца за работа на овластен ревизор-трговец поединец;

3) издава и одзема  лиценца за овластен ревизор, лиценца за работа на друштво за ревизија и лиценца за работа на овластен ревизор-трговец поединец врз основа на правила и постапки пропишани од Советот;


4) иницира и учествува во контрола на друштвата за ревизија, овластените ревизори-трговци поединци и на овластените ревизори од страна на Институтот на овластени ревизори на Република Македонија;


5) дава согласност на Статутот и другите акти на Институтот на овластени ревизори на Република Македонија, ја следи нивната примена и му предлага на Институтот на овластени ревизори на Република Македонија нивно изменување и дополнување;


6) го следи спроведувањето на годишната и тригодишната програма за контрола преку извештаите добиени согласно член 20-а став (5) на овој закон и преку учество во комисијата на Институтот на овластени ревизори на Република Македонија надлежна за контрола;


7) го следи спроведувањето на годишните програми за полагање испит и за континуирано професионално усовршување на Институтот на овластени ревизори на Република Македонија;


8) ја следи постапката што ја спроведува Институтот на овластени ревизори на Република Македонија за признавање на квалификации за ревизор стекнати во странство;


9) врши надзор над Институтот на овластени ревизори на Република Македонија;


10) изрекува мерки на овластени ревизори, друштва за ревизија и овластени ревизори трговци-поединци, согласно овој закон и го пропишува начинот на утврдување на мерките;


11) дава насоки на Институтот на овластени ревизори на Република Македонија за прашања за кои е надлежен согласно со овој закон;


12) ги проверува извештаите за транспарентност согласно со членот 35 од овој закон;


13) ја следи примената на одредбите од овој закон и прописите донесени врз основа на него и врз таа основа му предлага на министерот за финансии изготвување на соодветни изменувања и дополнувања на истите;


14) воспоставува соработка со домашни, странски и меѓународни институции; 


15) донесува процедури за соработка и размена на податоци со Институтот на овластени ревизори на Република Македонија; 


16) донесува годишен план за вработување на државни службеници;


17) донесува годишен план на обуки за сите вработени;


18) одлучува за други прашања за вработените и


19) врши други работи утврдени со овој закон и Статутот.

(2) На актите од став (1) точки 1) и 2) на овој член согласност дава Владата на Република Македонија.
(3) По добивање на согласност од Владата на Република Македонија актите од став (1) точка 1) на овој член се објавуваат на  веб страницата  на Советот, а актот од став (1) точка 2) на овој член се објавува во „Службен весник на Република Македонија“ и на веб страницата  на Советот.
Состав на Советот за унапредување и надзор

на ревизијата

Член 9


(1) Советот го сочинуваат седум члена од кои еден е претседател.


(2) Владата на Република Македонија ги именува претседателот и членовите на

Советот. Претседателот на Советот го предлага министерот за финансии, а другите шест

члена ги предлагаат следниве институции:


- еден претставник од Народната банка на Република Македонија, вработен во

Секторот за супервизија,


- еден претставник од Агенцијата за супервизија на осигурувањето,


- еден претставник од Комисијата за хартии од вредност на Република Македонија


- еден претставник од редовите на големите трговски субјекти и


- двајца овластени ревизори предложени од Институтот.


(3) При именувањето на претседателот и членовите на Советот од ставот (2) на овој

член да се почитува начелото на соодветна и правична застапеност на припадниците на

заедниците.


(4) Претседателот раководи со Советот и го застапува во односите со трети лица.


(5) Мандатот на претседателот и членовите на Советот е пет години, со можност за повторен избор уште за еден мандат.


(6) Претседателот и членовите на Советот можат да бидат разрешени од страна на Владата на Република Македонија и пред истекот на мандатот од ставот (5) на овој член, само во случај на исполнување на најмалку еден од условите утврдени во членот 12 од овој закон.


(7) Во случај на престанување на должноста на претседателот и членовите на Советот согласно со овој закон, пред истекот на мандатот, на негово место се именува друго лице со мандат до истекот на мандатот на членот на кој му престанува вршењето на должноста.

Услови за избор на членови на Советот

Член 10


(1) За претседател и член на Советот може да се избере лице кое ги исполнува следниве услови:


- да е државјанин на Република Македонија,


- да има завршено високо образование од областа на економијата или правото,


- да не е вработен во Институтот на овластени ревизори на Република Македонија и да не е член на ниедно извршно тело на истиот,


- да има најмалку пет години работно искуство во областа на сметководството, правото, ревизијата или финансиите,


- поседува еден од следните меѓународно признати сертификати или уверенија за
 активно познавање на англискиот јазик не постар од пет години:
                     1) ТОЕФЕЛ ИБТ најмалку 74 бода;

2) ИЕЛТС (IELTS) - најмалку 6 бода;

3) ИЛЕЦ (ILEC) (Cambridge English: Legal) - најмалку Б2 (B2) ниво;

4) ФЦЕ (FCE) (Cambridge English: First) – положен;

5) БУЛАТС (BULATS) - најмалку 60 бода или

6) АПТИС (АPTIS) - најмалку ниво Б2 (B2).

- да не е правосилно осудуван за кривично дело против јавните финансии, платниот промет, стопанството и службената должност и


- да не му е изречена забрана за вршење професија, дејност или должност.


(2) За претседател и член на Советот не може да се именува лице:


- кое е функционер кој раководи со државен орган или орган на државната управа и


- кое е носител на функција во органите на политичка партија и/или член на орган на надзор, орган на управување или било кој друг орган на правен субјект кој подлежи на законска ревизија.
(3) За именување на претседател на Советот се објавува јавен оглас во најмалку три дневни весници кои се издаваат на целата територија на Република Македонија, од кои еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(4) Претседателот и членовите на Советот се должни својата работа да ја вршат професионално и на начин на кој нема да ја доведат во прашање независноста и самостојноста на Советот.


(5) Каков било облик на влијание врз работата на Советот кој би можел да влијае врз независноста и самостојноста на Советот е забранет.

Средства за работа на Советот

Член 15


Работењето на Советот се финансира од:


- Буџетот на Република Македонија,


-15% од вкупно остварените приходи на Институтот на овластени ревизори на Република Македонија во претходната година.

- надомест од издавање на лиценца за работа за вршење на работи на ревизија на

друштва за ревизија, овластен ревизор - трговец поединец и на овластени ревизори и


- други приходи остварени во текот на работењето на Советот.
Член 20-а

(1) Датумот на отпочнување на контролата го определува Институтот и за тоа ги известува лицата од член 20 ставови (1), (3) и (4) на овој закон најмалку 30 дена пред денот на отпочнување на контролата и субјектите на контрола најмалку  осум дена пред денот на отпочнување на контролата.

(2) Субјектот на контрола е должен на лицата од член 20 ставови (1), (3) и (4) на овој закон да им обезбеди:

1) непречен пристап до деловните простории, 

2) просторија за непречено вршење на контролата, 

3) целокупната документација потребна за спроведување на контролата, а доколку е потребно и копии од истата и

4) лице кое доколку е потребно, ќе дава потребни објаснувања.

(3) За извршената контрола лицето од член 20 став (1) на овој закон подготвува извештај во кој се наведуваат сите идентификувани недостатоци, неправилности и незаконитости и се даваат препораки за начинот и рокот за нивно отстранување. 

(4) Извештајот од став (3) на овој член се доставува до субјектот на  контрола кој има право на приговор во рок од пет дена од денот на приемот на извештајот. Управниот одбор на Институтот одлучува по приговорот во рок од пет дена од денот на приемот. 

(5) По истекот на роковите од став (4) на овој член, Институтот го доставува извештајот до Советот.
(6) Субјектот на контрола е должен во рок од три дена од истекот на рокот утврден во извештајот од став (4) на овој член до Институтот и до Советот да достави извештај за реализација на препораките и отстранување на идентификувани недостатоци, неправилности и незаконитости.

